
     «Быдӧнлы миян пиысь аскотыр - тайӧ олӧм кутӧд, вежавидзӧмлӧн, радейтӧмлӧн, пыдди пуктӧмлӧн, ӧта-мӧд костын ладӧн олӧмлӧн  подув»,- 

тӧдчӧдіс Коми Республикаса Юралысь Вячеслав Гайзер 2012 воын республикаса уна челядя медбур аскотыръяслы Коми Республикаса Веськӧдлан котырлысь премия сетігӧн церемония дырйи.

      «Ми вӧчам ставсӧ, медым дінмуын вӧлі  унджык бур да крепыд аскотыр, медым быд аскотырын быдмисны дзоньвидза челядь, медым республикаса быд олысь оліс да уджаліс стӧча тӧдӧмӧн, мый вермас босьтны колана уджсикас да тӧдӧмлунъяс, вермас сетны  аслас челядьлы шуда дзолядыр да бур олӧм. Та могысь Коми Республикаын 2011 во вӧлі шуӧма Челядьлӧн воӧн, сійӧс водзӧ нуӧдысьӧн лоис Том йӧзлӧн во. Ме рад, мый уна том аскотыр быдтӧны нин оз ӧти кагаӧс, а кык, куим да унджык челядьӧс», - тӧдчӧдіс В. Гайзер конкурсын вермысьяс да лауреатъяс дорӧ шыӧдчигӧн.

        Республикаса Веськӧдлан котырлысь тавося медводдза премия сетісны Инта карысь  Киселёвъяс аскотырлы, кӧні быдтӧны вит челядьӧс. Вочакыв шуигӧн аскотырӧн юрнуӧдысь Андрей Киселёв аттьӧаліс Вячеслав Гайзерӧс отсӧгысь, кутшӧмӧс сетӧны уна челядя семьяяслы: «Коми Республикаса Веськӧдлан котырлӧн премия - тайӧ уна челядя аскотыръяслы водзӧ вылӧ ыджыд воськов».

       Мӧд премиясӧ сетісны Сыктыв районысь Брыляковъяс да Княжпогост районысь Бобровъяс аскотыръяслы. Кыкнан аскотырыс быдтӧны куим челядьӧн.

       Коймӧд приемиясӧ сетісны куим аскотырлы: Ухтаысь Алтынбаевъяс  да Емдін районса Лобановъяс аскотыръяслы (кыкнан аскотырын быдмӧны куим челядьӧн), а сідзжӧ Кӧрткерӧс районса Панюковъяс-Ивановъяс аскотырлы, кӧні быдмӧ нёль челядь.

